
WANKILAL AJ B'EERESINEL 

TZ'IIB'LEB'AAL RE LI AWA'BEJILAL 

XAQAB’ANKIL AATIN CHAQ’RAB’ rik’in li neke’xk’uub’ wi’ chik, neke’xk’e ut neke’risi li 

jalanjalanq chi na’leb’ wan sa’ li raqal 2O. re li Xnimal ru Xhuhil Chaq’rab’ re li Tenamit 

Meejikan, chi rixeb’ li Tenamit ut komonil aj ralch’och’ ut li ralal xk’ajoleb’ li q’eq xtib'eleb'. 

Chi re jun li tz’iib’leb’ rik’in li reetalil li tenamital, b’ar wi’ naxye: li tenamit meejikan.- 

awa’b’ejilal re li tenamit. 

ANDRÉS MANUEL LÓPEZ OBRADOR, Awa’b’ej re li tenamit meejikan, re eb' li kristiaan 

kixkʼehebʼ chi xnawebʼ: 

Naq li xnimal ru eb’ li aj k’uub’anel chaq’rab’ re li junajil, rik’in chaab’ilal kixye we li aatin 

a’in: 

XAQAB’ANKIL AATIN CHAQ’RAB’ 

“LI XK’UUB’LAL AJ K’UUB’ANEL CHAQ’RAB’ RE LI TENAMIT MEEJIKAN SA' 

ROKSINKIL LI WANQ'AL K'EEB'IL RE XB'AAN LI RAQAL 135 RE LI XNIMAL RU XHUHIL 

CHAQ’RAB’ RE LI TENAMIT MEEJIKAN, NAX XCH'OLOB' NAQ LI RAQAL 2O. 

XAK’OB’RESIMAN, XKʼEEMAN UT XSACH’MAN RE LI XNIMAL RU XHUHIL CHAQ’RAB’ 

RE LI TENAMIT MEEJIKAN, CHIRIX LI XTENAMITEB’ UT XKOMONILEB’ LAJ 

RALCH’OCH’ UT LI RALAL XK’AJOLEB’ LI Q’EQ XTIB'ELEB' 

Raqal ak re wi’.- li xb’een, xkab’, xka ut ro’, eb’ li raqal tasal aatin nake’k’uub’aman wi’ 

chik, eb’ li xjachb'al raqal I, II, III, IV ut li wankeb’ anaqwan V, VII ut VIII re xtasalil raqal A; 

li xb’een, xkab’, eb’ li raqal tasal aatin, eb’ li xjachb'al raqal wankeb’ anaqwan I, II, III, IV, V, 

VI, VII ut VIII, ut li rox re xtasalil raqal B ut li xb’een li raqal tasal aatin re xtasalil raqal C; 

naxk’e jun li xwaq li raqal tasal aatin; jun xkab’ raqal tasal aatin re li jachal raqal II, eb’ li 

xjachb'al raqal V, VI, VII, neke’nume’ sa’ xyanqeb’ li neke’chal chirixeb’ sa’ xjayalil, jun xkab’ 

raqal tasal aatin re li jachal raqal VIII wank anajwank ut eb’ li xjachb'al raqal XII ut XIII re 

xtasalil raqal A; jun xkab’ raqal tasal aatin re li jachal raqal I ut eb’ li xjachb'al raqal II, III, VI, 

X, XI, ut XV, neke’nume’ sa’ xyanqeb’ li neke’chal chirixeb’ sa’ xjayalil re li xtasalil B; li xkab’ 

ut rox eb’ li raqal tasal aatin re xtasalil raqal C ut jun li xtasalil raqal D; neke’risi li xkab’ li 

raqal tasal aatin re li jachal raqal VII wank anajwank ut li xraqik li raqal tasal aatin A, chixjunil 

li raqal 2o. re li Xnimal ru Xhuhil Chaq’rab’ re li Tenamit Meejikan, re naq tkanaaq jo’ chan 

ru naxye: 

Raqal 2o. Li Nimal Tenamit Meejikan maak’a’ xkomon ut ink’a’ naru xjachb’al ru, 

k’ojob’anb’il sa’ xb’een li xnimal ru li xtenamit ut li yehom b’aanuhomeb’. 

Li Nimal Tenamit wank jun li xyiib'ankil k’iila nawom b’aanuhom ut k’iila ch’uutal aj 

ralch’och’ li kitenq’aak xb’een wa xb’aaneb’ li xtenamit aj ralch’och’ li a’aneb’ li komonil 

wankeb’ xwanjik li li xnumsinkil li resilal li tenamit rub’elaj li kolonial li k’ojob’anb’il sa’ chi 

xjunil li na’ajej re li nimal tenamit; ut li neke’xk’uula, neke’xwaklesi ut neke’xnumsi li xk’iila 

molam li komon, li xtuqub’ankil chaq’rab’, li tumin, li b’aanuhom ut li li xk’uub’ankil k’anjel re 

awa’b’ejil, malaj jun reheb’. 



 

Li xnawb’al ru li xloq’al wankilaleb’ aj ralch’och’ tento naq a’anaq jun li xnimal ru na’leb’ 

re naq tnawmanq aniheb’ li te’k’anjelaq wi’ li chaq’rab’ li k’eeb’il chi rixeb’ laj ralch’och’. 

A’aneb’ li komonil li wankeb’ sa’ xyanq junaq tenamit aj ralch’och’, li nake’xyiib’ jun li 

molam re li komon, li tumin ut li b’aanuhom, li wankeb’ sa’ chi xjunil li na’ajej ut li 

nake’xk’ulub’a li xwanjikeb’ jo’ chan ru naxye li xk’uub’lal li chaq’rab’. 

Li xk’ulub’eb’ li xtenamiteb’ laj ralch’och’ sa’ xjunesal xaqab’ank aatin tk’anjelaq sa’ xyanq 

jun li xnimal ru xna’leb’il chaq’rab’ tenamit re xjunesal li naxyeechiʼi li xjunajinkil saʼ li tenamit. 

Re xk’eeb’al xwankileb’ li xtenamit ut xkomonil laj ralch’och’ tento naq twanq xk’eeb’al sa’ 

ajl sa’ eb’ li raqal rasal aatin xnome’ chak’ sa’ li raqal, na’leb’ re li naxtzol li xwanjikeb' li 

jalanqjalanq chi aatinob'aal, li k’ojob’ank chi rix li xwankilal ut xk'ab'a'inkil rib'. 

Nak’eeman reetal naq eb' li tenamit ut li komonil aj ralch'och' a'aneb' li kristiaan li 

naxk’ulub’a li chaq’rab’ rikin li xwankilal chi ru li chaq’rab’ ut li k'a' re ru wan reheb'. 

A. Li Xnimal ru Chaq’rab’ a’in naxk’e reetal ut naxk’e xwankil li xk’ulub’eb’ li xtenamit 

ut li xkomonil laj ralch’och’ re junesal xaqab’ank aatin ut, jo’kan aj wi’, sa' xjunesal re 

naq: 

I. Xkoxlankil chan ru li xk’uub’lal li chaq’rab’ ut chan ru naxye li Xnimal ru Chaq’rab’ 

a’in, li xwanjikeb’ chi sa’ li awa’b’ejilal, li wank sa’ jun ch’utam ut li k’uub’ na’leb 

re li komon, chi rix li tumin, li k’uub’ankil k’anjel re awa’b’ejil ut li b’aanuhom. 

 

II. Xk’anjelankil ut xyiib’ankil li xk’uub’lal li chaq’rab’ sa’ li xtuqub’ankil ut 

xtuqub’ankil ru li xch’a’ajkilaleb’ sa’ xyanqeb’, rik’in li xnimal ru na’leb’ re li Xnimal 

ru Chaq’rab’ a’in, roxloq’inkil li xk’ulub’eb’ li junjunq, li xk’ulub’eb’ li kristiaan ut li 

jwal aajel ru, li xloq’al ut li xwanjikeb’ li ixq. Li chaq’rab’ tixk’ojob’ li na’leb’ ut li b’e 

re naq te’k’ulub’aaq xb’aaneb’ laj raqol aatin malaj li raqleb’aal aatin li wankeb’ 

sa’ aatin. 

 

Li xwankilal aj ralch’och' re raqleb'aal aatin tb’eeresimanq xb’aaneb’ li xjolominel 

li komonil jo’ chan ru naxye li xk'uub'lal li xtuqub'ankil chaq'rab' re li xtenamiteb' 

ut lo xkomonileb' laj ralcho'ch', sa’ xyanq li xk’eeb’al chi k’anjelak’ li chaq'rab' 

wank anaqwan, jo’ yeeb’il sa' li Xnimal ru Chaq’rab’ a’in ut li chaq’rab’ li 

nak’anjelak. 

 

III. Xsik’b’aleb’ ru li nake’jolomink re li komonil malaj aj k’amol b’e jo’ chan ru naxye 

li xk’uub’lal li xtuqub'anb'il chaq’rab’ re xk’anjelankil eb' li xwanjikeb’ chi sa' li 

awa'b'ejilal, b’ar wi’ te’xk’e reetal naq eb’ li ixq ut winq aj ralch’och’ te’xtaw xsahil 

ut te’xb’eeresi li xk’ulub’eb’ chi sik’ok u ut re chi sik’e’k ru eb' chi ru li juntaq’eetilal, 

jo' aj wi' li okenk ut li xk'anjelankil li k'anjel re li tenamit ut sik'b'il ru xb'aaneb' li 

tenamit b'ar wi' sik'b'ileb' ru eb' malaj xaqab'anb'ileb' sa’ jun li na’leb’ li naroxloq’i 

li sumk’uub’, li xwanjikeb’ li xmolam li awa’b’ejilal ut li xjunesal li ruq nimla tenamit 

re meejk. Maajun wa li xk’uub’lal li xtuqub'ankil chaq’rab’ te’xram li k’ulub’ej li 

xk’uub’ankil k’anjel-sik’ok u sa' li awa'b’ejilal reheb' li kristiian sa’ li xsik’b’aleb’ aj 

k'anjel chaq'rab' re roxil tenamit. 



 

 

IV. Xkolb’al, ut xwaklesinkil li xwanjikeb’ li eechejil nawom b’aanuhom, li ink’a’ 

na’ilman, li naxk’am chaq chi xjunil li na’leb’ li naxk’uub’ li xnawom b’aanuhom ut 

li xwankilal. Li k’a’ re ru li xna’leb’eb’ xnawomeb’ sa' komonil nak’ulub’aak rik’in 

li eechejil, sa’ li xraqalil li naxk’e li chaq’rab’. 

 

V. Xyeeb'al resil li roksinkil, xwaklesinkil, xkolb'al rix, xtzolb'al ut xpuktasinkil li 

raatinob’aaleb’ laj ralch’och’ li naxkʼam chaq jun li xcha'al na’leb’ re li jalanatqil 

yehom b’aanuhom re li nimal tenamit, jo’ aj wi’ jun li xk’uub’ankil k’anjel re li 

aatinob’aal k’iila paay ru li naxkanab’ roksinkil sa’ eb’ li na’ajej re li tenamit ut re 

junesal li neke’xk’am rib’. 

 

VI. Tz’aqonk, jo’ chan ru yeeb’il sa’ li raqal 3o. xnimal ru xna’leb’il chaq’rab’, sa’ li 

xyiib’ankil li eetalil re li tzolok re xk’eeb’al reetal li k’iila jalanqjalanq chi na’leb’ re 

li xnimal tenamit li k’ojob’anb’il sa’ xb’een li yehom b’aanuhom, li raatinob’aaleb’ 

ut li xk’anjeleb’ re k’utuk ut tzolok. 

 

VII. Xwaklesinkil, xb’aanunkil, xk’uub’ankil ut xkawob’resinkil li b’anleb’ re li najter 

na’leb’, jo’ aj wi’ li k’anjel chi rix li yo’lajik ut li rilb’aleb’ li ixq chi rix li k’uula’al, li 

yo’lajik ut li rilb’al chirix li yo’lajik. 

 

VIII.Xkolb’al ut xchaab’ilob’resinkil li na’ajej b’ar wi’ wankeb’, ut xkolb’al rix li k'iila 

paay chi yu'amha' ut li b'aanuhom ut lix tz’aqalil ru lix ch’och’eb’, jo’ aj wi’ li xloq’laj 

na’ajej li naxye laj k’anjel wan xwankil, jo’ chan ru naxye li chaq’rab’ li nak’anjelak 

chi rix li na’leb’ a’in. 

 

IX. Li okenk, rik’in roxloq’inkil li xpaayil ut li xwanjik li eechanink ut li xwanjik li ch’och’ 

xaqab’anb’il sa’ li Xnimal ru Chaq’rab’ a’in ut li xchaq’rab’il li na’leb’, jo' aj wi' eb' 

li k'ulub'ej te'xtaw li rox ch'uut malaj eb' li komon, re naq us te'roksi ut te'xtaw 

xsahil xch'ooleb' rik'in li k'a'aq re ru tzuultaq’a sa' li na'ajej b'ar wi' neke’wan ut 

wankeb' wi' li komonil, ka’aj wi’ li neke’xk’am rib’ rik’ineb’ li na’ajej b’ar wi’ 

na’uxmank li k’anjelak, jo’ chan ru naxye li Xnimal ru Chaq’rab’ a’in. Cho’q reheb’ 

li na’leb’ a’in, eb’ li komonil naru nake’xjunaji rib’ jo’ chan ru naxye li chaq’rab’. 

 

X. Sik’b’ileb’ ru, sa’ eb’ li xtenamit b’ar wi’ wankeb’ aj ralch’och’, eb’ laj k’amol b’e 

sa’ eb’ li rochochil tenamit, jo’ chan ru naxye li na’leb’ re li juntaq’eetilal li winq ut 

ixq ut li xwanjik li k'iila paay chi b'aanuhom jo’ chan ru naxye li chaq’rab’ li 

nak’anjelak. Eb’ li xnimal ru chaq’rab’ ut li xchaq’rab’eb’ li xmolam wankatqeb’ 

sa’ li junqjunq chi tenamit te’xk’e reetal ut te’xk’uub’ li k’ulub’ej a’in, rik’in li rajb’al 

naq twanq xkawilal li xtz’aqonk ut li xk’utb’al’ rib’ sa’ li xk’uub’ankil k’anjel re 

awa’b’ejil. 

 

 

 

 



 

Xsachmank li raqal tasal aatin 

 

XI. Xtawb’al chi tz’aqal reeru li xwankilal li tenamit re raqok aatin kama' naxyee li 

chaq'rab'. Re naq twanq li xk’ulub’ a’in, sa’ chi xjunil li raqb’a aatin ut eb’ li b’e 

b’ar wi’ wankeb’ sa’ xyanq, sa’ junjunqal malaj sa’ komonil, tento naq twanq 

xk’eeb’al sa’ ajl li xk’uub’lal li xtuqub’ankil chaq’rab’ ut lix tz’aqalil li na’leb’ rik’in 

roxloq’inkil li Xnimal ru Chaq’rab’ a’in. 

 

Eb’ laj ralch’och’ wankeb’ chi xjunil hoonal, xk’ulub’ chi tenq’aak ut chi k’eemank 

xna’leb’eb’ xb’aaneb’ laj jalol aatin, laj jalol ru aatin sa’ li hu, laj kolol rix ut eb’ laj 

nawonel chaq’rab’ chi rix li xk’ulub’eb’ laj ralch’och’, li xk’ihalil li chaq’rab’, li 

rilb’aleb’ li winq ut ixq, ut li jalanatqil yehom b’aanuhom ut li aatinob’aal. 

 

XII. Xk’anjelankil li xk’ulub’eb’ chi rix li xwaklijik chi tz’aqal re ru, a’ yaal chan ru li 

xmolamil li tumin, li xkomonil ut li xnawom xb’aanuhom, rik’in roxloq’inkil li wan 

sa’ sutamil ut li k’a’aq re ru tzuultaq’a jo’ chan ru naxye li chaq’rab’ li nak’anjelak. 

 

XIII.Xpatz’b’al rib’ chi rix li b’isleb’ re xyiib’ankil malaj re xjolominkil li chaq’rab’ li naraj 

xk’ulub’ankil, naq eb’ a’in naru neke’xk’am chaq nimla rahilal malaj xpo’jik sa’ laa 

yu’am malaj sa’ laa sutam, re naq tawmanq li naxk’ulub’ malaj b’ar wi’ us xtawb’al 

junaq li sumk’uub’ chirixeb’ li na’leb’ a’an. 

 

Li xpatz’b’al xna’leb’eb’ laj ralch’och’ tb’aanumanq jo’ chan ru naxye li na’leb’ ut 

li tusb’il chaq’rab’ li naxkʼe xwankil li oxloqʼink ut li xk’anjelankil chi chaab’il li 

xnimal ru xk’ulub’eb’ laj ralch’och’ li naxk’ulub’a rib’ sa’ li Xnimal ru C6haq’rab’ 

a’in. 

 

Naq li b’isleb’ re xjolominkil li chaq’rab’ li naxk’oxla xk’ulub’ankil naxk’e rusilal li 

junjunq, li xtz’aq li patz’om tento naq t-uxmanq xtojb’al rik’in a’in. 

 

Li poyanam tz’aqal re ru malaj li wank sa’ li chaq’rab’ li naxtaw junaq li xtojb’al 

rik’in li b’isleb’ re xjolominkil li chaq’rab’ li na’uxman xpatz’b’al re, tento naq tixk’e 

reheb’ xtenamit ut li komonil laj ralch’och’ jun li rusilal chi tiik ut chi juntaq’eet, jo’ 

chan ru naxye sa’ li xraqalil li xaqab’anb’il xb’aan li chaq’rab’ nak’anjelak. 

 

Ka’aj wi’ eb’ li xtenamit ut eb’ li xkomonil laj ralch’och’ wankeb’ xwakilal chi 

xwech’b’al rix, rik’ineb’ li b’e re li chaq’rab’ xaqab’anb’ileb’, li ink’a’ xpaab’ankil li 

k’ulub’ej li naxk’ulub’a rib’ sa’ li jachal raqal a’in. Li chaq’rab’ re li na’leb’ a’an 

tixk’uub’ chan ru naxyee, li k’a’ ru uxmanq ut li b’e re xb’aanunkil li xwech’b’al rix. 

Xsachmank li raqal tasal aatin 

B. Li xmolam li kok’ tenamit, eb’ li molam wankatqeb’ sa’ eb’ li junjunq chi tenamit, eb’ 

li rox ruq nimla tenamit ut, wi na’ajman ru, eb’ li xjachb’aal ru li na’ajej re li ruq li nimla 

tenamit meejk, tento naq te’xk’ojob’ li k’iila molam chi rix li nak’uub’aman k’anjel re 



 

awa’b’ejil cho’q re li tenamit li naxk’e xwankil li xk’anjelankil chi chaab’il li xk’ulub’eb’ 

laj ralch’och’ ut li xwaklijik chi tz’aqal re ru, sa’ xyanqeb’ li jalanqjalanq chi na’leb’ ut li 

nawan junelik, li tento naq te’yiib’amanq ut te’k’anjelaq sa’ komonil rik’ineb’.  

Cho'q re li na'leb' a'in, eb’ aj k’anjel chaq’rab’ taqlanb’ileb’ teneb’anb’il re: 

I. Xwaklesinkil li k’aleb’aal ut li xnimal na’ajej reheb’ xtenamit ut li xkomonil laj 

ralch’och’, re xchaab’ilob’resinkil li xyu’ameb’ ut li chaab’ilal sa’ komonil, rik’in li 

k’uub’ank re waklesink li naxkawresi li xtumineb’ ut naxwaklesi li awiimj rax 

wanjik junekil, li k’aynaqil awimj, jwal wi’chik li k’uub’anb’il na’leb’ re li k’al, eb’ li 

iyaj re li na’ajej, li k’a’aq re ru li awimq re li tzakemq ut roksinkil chi chaab’il li 

ch’och’, chi maak’a’aq roksinkil li xiwxiw k’a’aq re ru ut li chijunil li b’an inka us. 

 

Li chaq’rab’ tix xaqab’ li k’anjelob’aal li tenq’anq re xk’uub’ankil ut xwaklesinkil li 

xtuminal eb’ li tenamit ut eb’ li komonil laj ralch’och’, ut tixk’e reetal li k’anjel sa’ 

komonil jo’ xkomon li k’uub’ na’leb’ re li komon ut li b’aanuhom. 

 

II. Xk’eeb’al chi nawe’k, rik’in li tusb’il chaq’rab’ ut li na’leb’ li naxk’e li tojleb’, li 

juntaq’eet, li tiik ut li naxk’e rib’ sa’ ajl, li xjek’b’al li tumin cho’q reheb’ li tenemit 

ut li komonil aj ralch’och’, li te’b’eeresimanq chi tiik xb’aaneb’. 

 

III. Xk’ulub’ankil li k’anjel aajel ru re xk’eeb’al reetal ut xkolb’al rix li eechejil nawom 

b’aanuhom, li k’a’ re ru li xna’leb’eb’ xnawomeb’ sa' komonil, li nawom ut li 

k'aynaqil k’utb’esink re li tenamit ut li komonil laj ralch’och’, jo’ chan ru 

xaqab’anb’il xb’aan li chaq’rab’. 

 

IV. Xk’eeb’al xwankilal ut xkawob’resinkil li tzolok reheb’ laj ralch’och’, li jalanqjalanq 

chi na’leb’ ut li k’ila paay nawom aatinob'aal rik’in li: 

a) Li tzolok chi junelik ut li tzoleb’aal sa’ chi xjunil lix nimal li tzolok, chi siib’il, chi 

xjunil ut rik’in li xwanjik li b’aanuhom ut li aatinob’aal; 

b) Li xtzolb’aleb’ laj nawonel aj ralch’och’ ut li xk’anjelankil li tzolok sa’ komonil; 

c) Li xk’ojob’ankil jun li k'uub'anb'il na'leb' re li tenq’ tumin chi siib'il cho’q reheb’ 

laj ralch’och’ li yookeb' chi xsiik'b'al yalaq k’a’ru xnimal li tzolok; 

d) Li xyeeb’al resil li k’anjel re tzolok sa’ ka’paay ru aatinob’aal, jo’ chan ru naxye 

li xk’anjeleb’ re k’utuk ut tzolok reheb’ xtenamit ut li xkomonil laj ralch’och’, ut 

e) Li xch’olob’ankil ut li xwaklesinkil li k’anjel re tzolok li naxk’e reetal ut 

naxkawob’resi li siimaatan li xb’aanuhomeb’ re li tenamit ut li komonil laj 

ralch’och’, ut li xwankil cho’q re li nimal tenamit; jo’ kan naq li xyeeb’al resil li 

junaq li wank sa’ komonil sa’ xyanqeb’ li jalanqjalanq chi na’leb’, re li ink’a’ 

tz’eqtaanank ut chi maak’a’ li numtaak ib’. 

V. Xch'olobankil chi uxmank li okenk chi chaab’il sa’ li k’anjel re kawilal rik’in 

xnimob’resinkil li xramb’al li k’uub’anb’il na’leb’ re li nimal tenamit rik’in rilb’al li 



 

jalanqjalanq chi na’leb’, jo’ aj wi’ xk’eeb’al reetal li xb’aanuhom li b'anleb' re li 

najter na’leb’. 

 

VI. Xk’eeb’al xwankilal li k’ulub’ej re li tzekemj li naxkʼe li kawilal, tz’aqal ut chaab’il 

rik’in li xwanjik li qana’leb’, kajwi' choq' reheb’ li kok’al. 

 

VII. Xchaab’ilob’resinkil li xyu’ameb’ li xtenamit ut li xkomonil laj ralch’och’ ut li 

xna’ajeb’ re naq te’wanq wank sa’ jun ch’utam ut te’b’atz’unk, rik’in li b’aanuhom 

li naxk’e xwankil li xtawb’al li tumin re xyiib’ankil ut xchaab’ilob’resinkil li ochoch, 

jo’ aj wi’ xnimob’resinkil li xramb’al li xb’eenil k’anjel re li komonil, jo’ chan ru 

naxye li sutam re li yu’am ut re li b’aanuhom, li k’aynaqil nawom ut li k’aynaqil 

ak’il na’leb’. 

 

VIII.Xk’eeb’al xwankil li tz’aqonk reheb’ li ixq aj ralch’och’, sa’ juntaq’eetilal, sa’ eb’ li 

k’anjel re xwaklijik chi tz’aqal re ru re li xtenamit ut li xkomonil aj ralch’och’; li ok 

sa’ li tzolok, jo’ aj wi’ li eechal ut li eechanihom li ch’och’; li xtz’aqonikeb’ sa’ li 

xsik’b’al ru li tenamit ut li xk’eeb’al chi nawe’k ut roxloq’inkil li xk’ulub’eb’ li 

kristiaan. 

 

IX. Xk’eeb’al xwankil ut xnimob’resinkil li ch’uut chi k'anjelob'aal re aatinak li 

naxkanab’ xk’uub’ankil reheb’ li tenamit ut li komonil aj ralch’och’, rik’in li 

xyiib’ankil ut xnimob’resinkil ebʼ li bʼe bʼarwiʼ nekeʼxbʼeresi ribʼ, li b’e yiib’anb’il 

rik’in uq’ej, li puktasib’aal aatin, li puktesib’aal esilal ut li resil sa' iq' nim seeb'al. 

 

X. Xk’ojob’ankil ut xk’eeb’al xwankilal li k’a’ ru tento b’aanumank re naq eb’ xtenamit 

ut li xkomonil laj ralch’och’ te’ruuq xtawb’al, xb’eeresinkil, xwaklesinkil, xyiib’ankil 

ut xb’eeresinkil rix li k’anjeleb’aal aj puktesinel esil, li puktesib’aal esilal ut li ak’il 

na'leb' re li esilal, xk’eeb’al xwankil re li na’ajej jwal chaab’il re xmetz’ew li yaab’ 

ut re eb’ li k’anjelob’aal, roksinkil li raatinob’aaleb’ ut jalan chik li na’leb’ re li 

b’aanuhom. 

 

XI. Xk’ulub’ankil li k’anjel re naq eb’ xtenamit ut xkomonil laj ralch’och’ te’ruuq chi ok 

sa’ li K’anjeleb’aal aj puktesinel esil ut esilal sa’ xloq’al, sa’ juntaq’eetil ilok ut sa’ 

sumwank rik’in jalan chik nawom b’aanuhom, chi maak’a’aq li tz’eqtaanank re 

naq te’xk’utb’esi li jalanatqil yehom b’aanuhom reheb’ laj ralch’och’. 

 

XII. Xtenq’ankileb’ li k’anjel li neke’k’amok chaq rusilal ut li wakliik chi junelik reheb’ 

li komonil aj ralch’och’ rik’in li b’aanuhom li tixkanab’eb’ chi xtawb’al li tz’aqalil re 

ru li xtumineb’ li xyiib’ankil li k’anjel, li xk’eeb’al chi k’anjelak li k’anjelob’aal ut li 

xk’uub’lal li k’ulub’ej re yiib’ank, re naq te’xnimob’resi li xseeb’aleb’ chi k’anjelak 

jo’ aj wi’ re naq juntaq’eet li okenk sa’ li k’uub’anb’il na’leb’ re xk’eeb’al ut 

xk’ayinkileb’ li k’a’aq re ru 

 

XIII.Xk’ojob’ankil li k’uub’ankil k’anjel re awa’b’ejil cho’q re li tenamit re xkolb’aleb’ rix 

li komonil ut li aj ralch’och’ li neke’ xik sa’ jalan tenamit, jo’ sa’ li chi xjunil li na’ajej 



 

re li nimal tenamit meejk jo’ aj wi’ sa’ jalan chik tenamit, jwal wi’chik, rik’in li 

b’aanuhom li k’eeb’il re: 

a) Xk’eeb’al reetal li k’uub’anb’il na’leb’ reheb’ li komonil aj ralch’och’ li wankeb’ 

sa’ junaq na’ajej ut eb’ aj ralch’och’ li neke’ xik sa’ jalan tenamit sa’ li xwanjikeb’ 

b’ar wi’ nake’xik sa’ li chi xjunil li na’ajej re li nimal tenamit meejk; 

b) Xk’eeb’al chi tz’aqal reeru li xk’ulub’eb’ laj k’anjel re li awimj chiru kutan, eb’ 

laj k’anjel sa’ ochoch ut eb’ li kristiaan wankeb’ xmajelal; 

c) Xchaab’ilob’resinkil li xwanjikeb’ li ixq, jo’ aj wi’ xtenq’ankileb’ li k’anjel re li 

tzolok ut li tzakemj cho’q reheb’ li ixqa’al, eb’ li kok’al, ut eb’ li saaj chalenaqeb’ 

sa’eb’ li junkab’al li neke’chal chaq sa’ jalan chik tenamit; 

d) Rilb’al junelik xb’aan roxloq’inkil li xk’ulub’ li kristiaan, ut 

e) Xyeeb’al resil, rik’in tz’aqal roxloq’inkil li xloq’al xwankil aj ralch’och’, li 

xjek’inkil li xyehomeb’ b’anuhomeb’ ut li li tz'aqonk sa' komon sa’ eb’ li na’ajej re 

xik li neke’xwaklesi li b’aanuhom re xkawob’resinkil li wank sa’ junkab’al ut sa’ 

komonil. 

Li chaq’rab’ tix xaqab’ li k’anjelob’aal re naq eb' laj ralch'och' li wankeb’ sa’ junaq 

na’ajej ut eb’ li neke’ xik sa’ jalan tenamit te’ruuq chi xk’uulankil naq eb’ aj 

tenamit aj meejk ut li xwanjikeb’ rik’ineb’ li xtenamiteb’ b’ar wi’ xe’chal chaq. 

 

XIV. Xpatz’b’al reheb’ xtenamit laj ralch’och’ sa’ xyiib’ankil li k’uub’anb’il na’leb’ re 

xwaklesinkil li nimal tenamit ut li xk’uub’lal li molam wankatqeb’ sa eb’ li junjunq 

chi tenamit, eb’ roxil eb’ ruq nimla tenamit ut, naq us, li xjachb’al ru li na’ajej re li 

ruq nimla tenamit re meejk ut, b’ar wi’ us, xk’eeb’al chi sa’ li na’leb’ ut li na’leb’ li 

nake’xb’aanu. 

 

XV. Xb’aanunkil li patz’b’al na’leb’ ut ut tenq’ank sa’ chaab’il paab’aal rik’ineb’ li 

tenamit ut li komonil aj ralch’och’, rik’ineb’ li xk’iila molam li wankeb’ cho’q aj 

k’amol b’e reheb’, naq toj maji’ nake’xk’ulub’a ut nake’k’anjelak li b’isleb’ re 

xyiib’ankil malaj re xjolominkil li chaq’rab’ li naru naxk’am chaq nimla rahilal malaj 

xpo’jik sa’ xb’een li xyu’ameb’ malaj li xsutameb’, sa’ xraqalil li jachal raqal XIII 

re xtasalil raqal A re li raqal aʼin. 

Li ch'uut aj k'amol b'e re li k’uub’anel chaq’rab’ re li junajil, eb’ laj yoob’anel chaq’rab’ 

re li molam wankatqeb’ sa’ eb’ li junqjunq chi tenamit ut eb’ li rochochil tenamit, sa’ li 

xnimal ru xwankileb’, tento naq te’xk’uub’ li raqal b’ar wi’ tixch’olob’ sa’ li xhuhil li 

xtzilb’al rix tumin li relik naq nekeʼxkʼulubʼa, jo’ ajwi’ li reetalil ut li b’e re naq eb’ li 

xtenamit ut li xkomonil aj ralch’och’ te’xb’eeresi ut te’xk’anjela jo chan ru naxye 

xchaqrabil li naleb.  

Ink’a’ naru xq’etb’al li k’ulub’ xaqab’anb’il arin sa’ xk’ab’a’eb’ laj ralch’och’, li 

xkomonileb’ ut li xtenamiteb’, li junjunq chi juntaq'eet komonil rik’ineb’ a’an te’wanq 

xk’ulub’ jo’ chan ru xaqab’anb’il xb’aan li chaq’rab’. 



 

C. Li Xnimal ru Chaq’rab’ a’in naxk’e reetaleb’ li xtenamit ut li xkomonil reheb’ li ralal 

xk’ajoleb’ li q’eq xtib'eleb', yalaq k'a'ru li rib’al rib' xjunes, jo’ xkomon li K’iila nawom 

b’aanuhom re li nimal Tenamit. Te’wanq xk’ulub’eb’ li xe’k’utman sa’ eb’ li xtasalil raqal 

xe’nume’ chaq sa’ li raqal a’in, re xk’eeb’al xwankil li xwaklijik ut li tz’aqonk sa’ komon, 

sa’ xraqalil jo’ chan ru naxye li Xnimal ru Chaq’rab’ a’in, jo’ aj wi’ li junesal xaqab’ank 

aatin tk’anjelaq sa’ xyanq jun li xnimal ru xna’leb’il chaq’rab’ tenamit re xjunesal li 

naxyeechiʼi li xjunajinkil saʼ li tenamit. 

Eb’ li tenamit ut li komonil reheb’ li ralal xk’ajoleb’ li q’eq xtib'eleb' li xe’chal chaq sa’ 

xyanqeb’ li kristiaan re li Nimla xnimal ru ch'och' reheb’ laj q’eq xtib'eleb' li xe’q’axon 

ut xe’xk’ojob’ rib’ sa’ li chix junil li na’ajej re li nimal tenamit meejk chalen chaq sa’ 

xkutankil li xjolominkil li tenamit, rik’in li xyiib’ankileb’ li k’uub’ na’leb re li komon, chi 

rix li tumin, li xk’uub’ankil k’anjel re awa’b’ejil ut li b’aanuhom, malaj jun raqal reheb’, 

ut neke’xk’ojob’ li xwanjikeb’ kama’ komonil jalanqjalanq li xna’leb’.  

Eb’ li tenamit ut li komonil reheb’ li ralal xk’ajoleb’ li q’eq xtib'eleb' wan xwankilaleb' jo’ 

aaneb’ eb’ li kristiaan li naxk’ulub’a li chaq’rab’ rik'in lix wankilal chi ru li chaq'rab' ut li 

k'a' re re wan reheb'. Wankeb’ aj wi’ xk’ulub’ chi: 

I. Li xkolb’al rix li xwankilal nawom b’aanuhom, chan ru inke’ wan, li na’leb’ chi rix 

musiq’ejil aatin ut chi xjunil li na’leb’ li naxyiib’ li eechejil nawom b’aanuhom, 

na’ilman ut li ink’a’ na’ilman ut li k’a’ re ru li xna’leb’eb’ xnawomeb’ sa' komonil, 

sa’ li xraqalil li chaq’rab’; 

 

II. Li xyeeb’al resil, xk’eeb’al reetal ut xkolb’al rix li xnawomeb’, ut li xtenq’eb’ sa’ li 

resilal xyu’am tenamit ut sa’ li jalanatqil yehom b’aanuhom re li nimal tenamit, li 

tento naq oksimanq sa’ li xnimal ru k'uub'anb'il na'leb' re tzolok re li xnimal 

tenamit, ut 

 

III. Te’ok sa’ li xyiib’ankil ut xtz’iib’ankil li esilal, li esil, li tz’ilb’il ajlank, li rajlankil li 

tenamit ut li tz’ilok ix re awa’b’ej, cho’q re li k’iila molam wankeb’ xwankil 

te’xk’uub’ li b’e, li xnimal ru na’leb’ re xtz’iib’ankil li xwankilal ut li xk'ab'a'inkil rib'. 

D. Li Xnimal ru Chaq’rab’ a’in naxk’ee reetal ut li molam li awa’b’ejilal naxk’e 

xwankileb’ li ixq aj ralch’och’ ut eb’ li ixq li ralal xk’ajoleb’ li q’eq xtib'eleb' re naq 

te’tz’aqonq chi chaab’il ut rub’el li xwanjikeb’ chi ru li juntaq’eetilal k'ab'a'ej sa’ li waklijik 

chi tz’aqal re ru re li xtenamiteb’ ut xkominileb’; sa’ li xaqab’aank aatin chi ru tenamit; 

sa’ li xyeeb’al resil ut roxloq’inkil li xk’ulub’eb’ chi rix li okenk sa’ li tzolok, li kawilal, li 

eechal ut li eechanihom re li ch’och’ ut jalan chik xk’ulub’ li kristiaan.  

Xk’eebal reetal ut xwankilal li xk’ulub’eb’ li kok’al, li saaj al ut eb’ li ch’ajom aj ralch’och’ 

ut li ralal xk’ajoleb’ li q’eq xtib'eleb', re naq te’xtaw li tz’aqal rilb’aleb’, sa’ li 

raatinob’aaleb’, re tqemank chi chabil li nawom ut li xk’anjelankil chi tz’aqal li 

xk’ulub’eb’ re naq te’ruuq chi ok chi tzolok, sa’ li kawilal, ut sa’ li k’aynaqil ak’il na’leb’, 

li xb’aanunkil seeb’al uq’ , li b’aanuhom, li b’atz’unk ut li kawresink k'anjel, ut wan chik 

xkomon. Jo’kan aj wi’, re naq twanq jun yu’am b’ar wi’ maak’a’aq li risinkil, li 

tz’eqtaanank ut li rahob’tesink, jwal wi’chik li maakonink tz’ejwal ut re li ixqilal malaj 



 

winqilal ut re naq twanq li xk’ojob’ankil li k’uub’ankil k’anjel re awa’b’ejil li na’uxmank 

re xramb’al ut xb’anb’al li yib’eetal, rik’in jun li rilb’al roxloq’inkil li xwankilal nawom 

b’aanuhom. 

Li xmolam li kok’ tenamit, eb’ li molam wankatqeb’ sa’ eb’ li junqjunq chi tenamit ut eb’ 

roxil ruq nimla tenamit te’xk’ulub’a li k’anjel aajel ru re naq twanq li k’ulub’ej li 

naxk’ulub’a rib’ sa’ li Xnimal ru Chaq’rab’ a’in rik’in li rajom risinkil li tz’eqtaanank, li 

numtaak ib’, li risinkileb’, li ink'a' na'ilmank rub’el xwankileb’ li xtenamit ut li xkomonil 

aj ralch’och’ ut eb’ li ixq li ralal xk’ajoleb’ li q’eq xtib'eleb'. 

Li chaq’rab’ re chixjunil tento naq tixk’ojob’ li tusb’il chaq’rab’ ut li k’anjelob’aal li tixk’e 

chi oxloq’imank ut li xk’anjelankil li xk’ulub’eb’ li xtenamit ut li xkomonil aj ralch’och’ ut 

eb’ li ixq li ralal xk’ajoleb’ li q’eq xtib'eleb' li naxk’ulub’a rib’ sa’ li Xnimal ru Chaq’rab’ 

a’in. 

Eb’ li xnimal ru chaq’rab’ ut li xchaq’rab’eb’ li molam wankatqeb’ sa’ eb’ li junjunq chi 

tenamit te’xk’ojob’ li xk’ojleb’aal ut li k’anjelob’aal re naq twanq xpaab’ankil chi chaab’il 

chi xjunil li k’a’ ru naxye li raqal a’in, sa’ eb’ li junjunq na’ajej b’ar wi’ rilom xb’aanunkil. 

Eb’ li raqal neke’nume’ 

Xb'een.- Li xaqab’ankil aatin chaq’rab’ a’in taa’ok chi k’anjelak jun kutan chirix naq 

tpuktasimanq sa’ li hu aj yehol esil re awa’b’ejilal. 

Xkab’.- Chalen chaq naq ki’ok chi k’anjelak li xaqab’ankil aatin chaq’rab’ a’in, na’isiman 

chi xjunil li na’leb’ li naxram li ch’olch’o’keb’ sa’ li xaqab’ankil aatin chaq’rab’ a’in. 

Rox.- Li K’uub’anel chaq’rab’ re li junajil, chi ru jun cient rik’in waqxaqib’ xka’k’aal kutan, 

ajlanb’il chalen chaq naq ki’ok chi k’anjelak li xaqab’anbkil aatin chaq’rab’ a’in, tento naq 

tixk’e li chaq’rab’ re chixjunil li na’leb’ ut tixk’uub’ jun ch’uut chi chaq’rab’ ut k’uub’anb’il 

na’leb’ re li chaq’rab’ li naxk’am rib’ rik’in, re naq tixk’ulub’a rib’ rik’in li k’a’ ru wan chi sa’ li 

xaqab’ankil aatin chaq’rab’ li wank anaqwan. 

Xka.- Li Xwankilal aj B'eeresinel Awa’b’ejilal tento naq tixb’aanu li xjalb’al ru li chaq’rab’ 

re li awa’b’ejilal li nak’anjelak, re naq twanq roxloq’inkil ut xk’anjelankil li xk’ulub’eb’ li 

xtenamit ut li xkomonil aj ralch’och’ ut eb’ li ixq li ralal xk’ajoleb’ li q’eq xtib'eleb' li 

nake’k’ulub’aak sa’ li k’anjelob’aal a’in; li ak xyeemank chaq, chi ru jun cient rik'in waqxaqib' 

xka'k'aal kutan chalen chaq naq ki’ok chi k’anjelak li chaq’rab’ re chixjunil li yeeb’il resil sa’ 

li xaqab’ankil aatin chaq’rab’ a’in. 

Ro.- Eb’ li xjolomileb’ li oxib’ chi tasal awa’b’ejilal, sa’ xyanqeb’ li xtaql li awa’b’ejilal, tento 

naq te’xb’aanu li xtuqub’ankil ru li tijleb’ li naxk’e chi uxmank li junesal xaqab’ank aatin ut 

xjunesal li xtenamit ut li xkomonil aj ralch’och’ ut eb’ li ixq li ralal xk’ajoleb’ li q’eq xtib'eleb', 

sa’ xyanq li xjunajinkil saʼ li tenamit sa’ li xraqalil li na’leb’ naxk’uub’ li Xnimal ru Chaq’rab’ 

a’in, jo’ aj wi’ li xk’eeb’al reetal naq a'aneb' li eb’ li kristiaan li naxk’ulub’a li chaq’rab’ ut li 

tz’aqal roxloq’inkil li xk’ulub’eb’; li ak xyeemank chaq, chi ru jun cient rik’in waqxaqib' 

xka'k'aal kutan, ajlanb’il chalen chaq naq ki’ok chi k’anjelak li xaqab’ankil aatin chaq’rab’ 

a’in. 



 

Xwaq.- Li xsachb’al li tumin elq sa’ xk’ab’a’ li xjalb’al ru li na’leb’ b’aanunb’il xb’aan li 

xaqab’ankil aatin chaq’rab’ a’in, uxmanq rik’in li k’a’ re ru k’ulub’anb’il chi ch’olch’o ru cho’q 

reheb’ li na’leb’ a’in xb’aan li ch'uut aj k'amol b'e sa’ eb’ li junjunq chi xhuhil li tzilb’al rix tumin 

re li relik reheb’ reheb’ laj b’aanuhom re li sachomq li naxk’am rib’; Wi’ twanq junaq xjalb’al 

li Xk’uub’lal li junjunq reheb’ laj b’aanuhom k’anjel, a’in tento xb’aanunkil rik’in li b’eek li 

tojb’ileb’ rix jo’ chan ru naxye li chaq’rab’ li nak’anjelak, jo’kan naq chi maajun wa tk’eemanq 

xwankil li xnimob’resinkil li xhuhil li tzilb’al rix tumin re li relik wank anaqwan. 

Xwuq.- Li Xwankilal aj B'eeresinel Awa’b’ejilal tixtaqla naq li tz’aqal xhuhil li chaq’rab’ re 

li xaqab’ankil aatin chaq’rab’ a’in tjalmanq ru sa’ raatinob’aaleb’ li xtenamit laj ralch’och’ ut 

tixtaqla li xjek’inkil li naxk’am rib’ rik’in. 

Xwaqxaq.- Re xch’olob’ankil li naxye sa’ li xaqab’ankil aatin chaq’rab’ a’in, uxmanq 

xk’eeb’al sa’ ajl li k’a’ru naxye li re li Xnimal ru Xhuhil Chaq’rab’ re li Tenamit Meejikan ut 

eb’ li sumk’uub’ re li jalan tenamit chi rix li na’leb’ b’ar wi’ wan li tenamit meejk wank cho’q 

xkomon, jo’ aj wi’ li xk’a’ux chi rix.  

Ruq nimla tenamit re meejk, 29 xb’e li po septyeemr re li hab’ 2024.- Sen. Gerardo 

Fernández Noroña, Awa’b’ej.- Dip. Ifigenia Martha Martínez y Hernández, Awa’b’ej.- Sen. 

Li Vérónica Noemí Camino Farjat, aj tz’iib’anel.- Dip. Nayeli Arlen Fernández Cruz, aj 

tz’iib’anel.- Eb' li reetalil." 

Sa’ xpaab’ankil li naxye li jachal raqal I re li raqal 89 re li Xnimal ru Xhuhil Chaq’rab’ re li 

tenamit Meejikan, ut re naq tpuktasimanq chi tz’aqal reeru ut uxmanq xpaab’ankil, nink’e li 

xaqab’ankil aatin chaq’rab’ a’in sa’ li rochoch li Xwankilal aj B’eeresinel Awa’b’ejilal, sa’ li 

ruq nimla tenamit meejk, sa’ li 30 re li po septyeemr re li hab’ 2024.- Andrés Manuel López 

Obrador.- Li reetalil.- Li tz’iib’anel re li tenamit, Luisa María Alcalde Luján.- Li reetalil. 

 

 

 


